Creadigrwydd/Bod yn greadigol
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.
Sleid 1: Teitl, Sleid 2: Enwau’r isod.
· Bill Gates ynte Mozart?  Shakespeare ynte Pele? Walt Disney ynte Alexander Graham Bell? Pa un o rheina oedd, neu sydd, yn fwyaf creadigol? Rhyngddynt maent wedi diddanu a difyrru cenedlaethau o bobl a phlant. Rhyngddynt maent wedi newid y byd.  
Mae creadigrwydd, neu bod yn greadigol,  yn cyfeirio at allu pobl i feddwl yn wahanol a ffres; i feddwl am atebion i broblemau sy’n ymddangos yn amhosibl; i edrych ar sefyllfaoedd o safbwyntiau amrywiol; i gwblhau tasgau yn fwy effeithiol.

· Mae creadigrwydd hefyd yn cyfeirio at ddefnyddio’n doniau creadigol i lunio gweithiau, lluniau, cerfluniau, cerddoriaeth, dawnsfeydd a llenyddiaeth. Mae creadigrwydd yn gofyn yn aml am blethu byd y teimladau â byd y meddwl, cymysgedd o’r pen a’r galon. 

· Mae’r gallu i ddefnyddio’r dychymyg a meddwl yn greadigol yn ddefnyddiol.  Beth yw’r ffordd orau i blentyn dall dderbyn addysg?  Sut mae sicrhau bod ffatri’n cynhyrchu nwyddau’n effeithiol?  Sut mae cadw diddordeb  darllenwyr?  Sut mae cael cyfrifiaduron i gysylltu â’i gilydd?  Sut mae mynd heibio pob amddiffynnwr    a chicio’r bêl i’r gôl? Rhaid meddwl yn greadigol i ateb y cwestiynau hyn.
Sleid 3: Braille.
· Mae yna lawer o bobl wedi defnyddio eu gallu creadigol, eu gallu i feddwl yn wahanol i helpu eraill. Meddyliwch am Louis Braille a ddyfeisiodd ysgrifen Braille, er mwyn i bobl ddall allu darllen a sgwennu’n rhwydd. 
· Daw’r gair creadigrwydd/creadigol o’r un gwraidd sef y gallu i greu.  O safbwynt Cristnogol dim ond Duw sy’n gallu creu unrhyw beth allan o ddim e.e. creodd y byd a’r holl greaduriaid ynddo.  Yn y Beibl mae elfen wyrthiol a dirgel yn perthyn i greadigrwydd Duw.  

· Mae’r Cristion yn credu fod creadigrwydd yn rhodd gan Dduw. Gan fod pobl wedi eu creu ar lun a delw Duw mae gennym ddoniau creadigol.  Defnyddiodd Adda ei greadigrwydd a’i ddychymyg i enwi’r holl anifeiliaid. Mae Duw yn rhoi i rai ddoniau creadigol gwych. Dyma be mae’r Beibl yn ddweud am ddyn o’r enw Besalel,
Sleid 4: Adnodau.
 “Mae’r Arglwydd wedi dewis Besalel, o lwyth Jwda.” Mae wedi ei lenwi gydag Ysbryd Duw, sy’n rhoi dawn, deall a gallu iddo, i greu pob math o waith cywrain, a gwneud pethau hardd allan o aur, arian a phres.
I dorri a gosod gemwaith, i gerfio pren ac i wneud pob math o waith artistig... 
Mae o hefyd yn arwain criw o bobl creadigol,
Sleid 4: Adnodau.
Mae Duw wedi rhoi’r doniau iddyn nhw i weithio fel crefftwyr ac artistiaid, i frodio lliain main gydag edau las, porffor ac ysgarlad, a gwneud gwaith gwehydd – pob un yn feistri yn eu crefft ac yn artistiaid. 
· Os ydyn ni wedi ein bendithio hefo doniau creadigol – fel crefftwyr, neu artistiaid, fel cerddorion neu wyddonwyr, fel athletwyr neu fel cogyddion mae’n bwysig ein bod yn defnyddio’r doniau sydd gennym ni er lles eraill.
Cyd-weddïwn ‘Weddi’r Arglwydd’, Ein Tad...

Neu 

Gweddïwn: Diolch i ti Ein Tad am ddoniau creadigol. Diolch am waith artistiaid a chrefftwyr, llenorion a cherddorion. Helpa ni i fod yn ddiolchgar am y doniau sydd gennym ni, a helpa ni i’w defnyddio er lles eraill. Amen.

